CYNGOR BWRDEISTREF SIROL CASTELL-NEDD PORT TALBOT
DEDDF YMDDYGIAD GWRTHGYMDEITHASOL, TROSEDDU A PHLISMONA 2014
GORCHYMYN DIOGELU MANNAU CYHOEDDUS 2027 – RHEOLI CŴN

HYSBYSIAD

Mae Cyngor Bwrdeistref Sirol Castell-nedd Port Talbot (y “Cyngor”), sef yr awdurdod lleol, drwy arfer ei bwerau o dan Adran 59 o Ddeddf Ymddygiad Gwrthgymdeithasol, Troseddu a Phlismona 2014 (y “Ddeddf 2027”), ac unrhyw bwerau galluogi eraill, drwy hyn yn gwneud Gorchmyn Diogelu Mannau Cyhoeddus 2027 – Rheoli Cŵn. 

Gellir cyfeirio at y Gorchymyn hwn fel ‘Gorchymyn Diogelu Mannau Cyhoeddus 2027 – Rheoli Cŵn’.

Daw’r Gorchymyn hwn i rym am 00:00 ar 22 Mawrth 2027, a bydd yn parhau mewn grym tan 23:59 ar 21 Mawrth 2030, oni bai y caiff ei ymestyn, ei amrywio neu ei ddirymu gan orchymyn(ion) pellach a wneir o dan bwerau statudol y Cyngor.  

Gwybodaeth
a. Gall cŵn a ganiateir ar y tir yn Nhraeth Aberafan achosi niwsans ac anaf i aelodau’r cyhoedd, yn ogystal ag anifeiliaid eraill. Yn ogystal, drwy ganiatáu cŵn ar y tir yn Nhraeth Aberafan, gall hyn effeithio ar ansawdd y dŵr ymdrochi, ac unrhyw faw cŵn posib ar ardal y traeth yn ystod y tymor dŵr ymdrochi o 1 Mai i 30 Medi bob blwyddyn.
b. Pan nad ydynt yn cael eu goruchwylio’n briodol ac yn cael eu cadw dan reolaeth, gall cŵn a ganiateir oddi ar dennyn mewn mannau cyhoeddus achosi niwsans ac anaf i aelodau’r cyhoedd, yn ogystal ag anifeiliaid eraill. Yn ogystal, gan fod Promenâd Aberafan yn gyfagos i briffordd, gall cŵn oddi ar dennyn achosi damweiniau traffig ar y ffyrdd.
c. Yn unol â’r amodau a nodir yn Adran 59 o Ddeddf 2014, mae’r Cyngor yn fodlon bod:
i. gweithgareddau rheoli cŵn anghyfrifol ac afreolus yn cael effaith andwyol ar ansawdd bywyd y rheini yn yr ardal (Adran 59(2)(a) o Ddeddf 2014); ac
ii. Effaith neu effaith debygol y gweithgareddau hynny: a) o natur barhaus neu barhaol neu’n debygol o fod o natur barhaus neu barhaol; b) o’r fath sy’n gwneud y gweithgareddau’n afresymol neu’n debygol o fod o’r fath hwnnw; a c) yn cyfiawnhau’r cyfyngiadau a osodir gan y Gorchymyn (Adran 59(3) o Ddeddf 2014).

Diffiniad(au)
1. Er pwrpas y Gorchymyn hwn:
a. Mae “Traeth Aberafan – Parth Gwahardd Cŵn” yn golygu'r  holl draeth a’r blaendraeth ar Draeth Aberafan, Port Talbot (gan gynnwys yr amddiffynfeydd môr a/neu unrhyw lethr neu risiau sy’n arwain at y traeth) rhwng y morglawdd ar ei ben de-ddwyreiniol, ac ochr ddwyreiniol y set olaf o risiau ar y promenâd i’r gorllewin, sef ardal tua 2,084 metr o hyd ac yn cynnwys ardal o tua 79.9 hectar fel y dangosir ag amlinell goch ar y cynllun sydd ynghlwm ac wedi’i labelu fel ‘PARTH GWAHARDD CŴN’. 
b. Mae “Promenâd Aberafan” yn golygu'r holl dir, sy’n cynnwys y llwybr troed a’r llwybr beicio, sy’n ffurfio’r Promenâd sy’n rhedeg ar hyd ochr ogledd-ddwyreiniol Traeth Aberafan, rhwng cefn Jersey Quay ar ei ben de-ddwyreiniol, a chefn y maes parcio ar Rhodfa Scarlett ar y pen gogledd-orllewinol, sef ardal tua 2,084 metr o hyd, fel y dangosir wedi’i amlygu’n oren ar y cynllun sydd ynghlwm ac wedi’i labelu fel ‘CŴN AR DENNYN’.
c. Mae “Ci Cymorth” yn golygu ci sydd wedi’i hyfforddi i gynorthwyo neu helpu person ag anabledd.
d. Mae “Swyddog Awdurdodedig” yn golygu swyddog yr heddlu, swyddog cymorth cymunedol yr heddlu, swyddog awdurdodedig y Cyngor, ac unrhyw bobl eraill a awdurdodir gan y Cyngor i orfodi’r Gorchymyn hwn.
e. Dylai “Anabledd” gael yr un ystyr â’r un a bennir yn Adran 6 o Ddeddf Cydraddoldeb 2010, neu fel y’i diffinnir mewn unrhyw ddiwygiad neu ailddeddfiad dilynol o’r ddeddfwriaeth honno.
f. Mae “Tennyn” yn golygu unrhyw linyn, cysylltwr, rhaff neu eitem debyg nad yw’n hirach na dau fetr ac a ddefnyddir i reoli, clymu neu gyfyngu ar gi, ond nid yw’n cynnwys unrhyw eitem o’r fath nad yw’n cael ei defnyddio’n weithredol fel dull o gyfyngu fel bod y ci yn parhau o dan reolaeth person. Ni ddylid ymestyn tennyn estynadwy y tu hwnt i ddau fetr.
g. Mae “Person mewn Rheolaeth” yn golygu'r  person sydd â’r ci yn ei feddiant, ei ofal, ei reolaeth neu yn ei gwmni ar yr adeg y cyflawnir y drosedd neu, os nad oes un, y perchennog neu’r person sydd fel arfer â’r ci yn ei feddiant.  
h. Mae “Amserau Tymhorol” yn golygu  pob adeg rhwng  1 Mai hyd at a chan gynnwys 30 Medi bob blwyddyn ar ôl y dyddiad y daw’r Gorchymyn hwn i rym. 

Trosedd – Gwahardd Cŵn rhag Parth Gwahardd Cŵn Traeth Aberafan
2. Bydd person sydd â chi dan ei ofal yn euog o drosedd os, yn ystod y cyfnodau a bennir yn yr Amserau Tymhorol, bydd y person hwnnw’n mynd â chi i’r tir a ddynodir fel Parth Gwahardd Cŵn Traeth Aberafan, neu’n caniatáu i gi fynd i mewn neu aros arno, oni bai:
a. Bod gan y person hwnnw esgus rhesymol dros wneud hynny; neu
b. Bod perchennog, meddiannydd neu unrhyw berson neu awdurdod arall sydd â rheolaeth dros y tir wedi rhoi caniatâd (yn gyffredinol neu’n benodol) ar gyfer ei fethiant/methiant i wneud hynny.

Trosedd – Cŵn ar Dennyn
3. Bydd person sydd â chi dan ei ofal yn euog o drosedd os, ar unrhyw adeg, ar y tir a ddynodir fel Promenâd Aberafan, nad yw ei gi ar dennyn, oni bai:
a. Bod gan y person hwnnw esgus rhesymol dros wneud hynny; neu
b. Bod perchennog, meddiannydd neu unrhyw berson neu awdurdod arall sydd â rheolaeth dros y tir wedi rhoi caniatâd (yn gyffredinol neu’n benodol) ar gyfer ei fethiant/methiant i wneud hynny.

Trosedd – Tennyn o ganlyniad i Gyfarwyddyd
4. Gall Swyddog Awdurdodedig gyfarwyddo person sydd â chi dan ei ofal i roi’r ci ar dennyn a’i gadw ar dennyn pan fo’r cyfyngiad hwnnw’n rhesymol angenrheidiol i atal niwsans neu ymddygiad gan y ci sy’n debygol o achosi ofn, trallod, aflonyddwch neu niwsans i unrhyw berson, anifail, bywyd gwyllt neu aderyn ar Bromenâd Aberafan.

5. Bydd person sydd â chi dan ei ofal yn euog o drosedd os, ar unrhyw adeg, ar y tir a ddynodir fel Promenâd Aberafan, na fydd yn cydymffurfio â chyfarwyddyd a roddir iddo gan Swyddog Awdurdodedig i roi ei gi ar dennyn a’i gadw ar dennyn, oni bai:
a. Bod gan y person hwnnw esgus rhesymol dros wneud hynny; neu
b. Bod perchennog, meddiannydd neu unrhyw berson neu awdurdod arall sydd â rheolaeth dros y tir wedi rhoi caniatâd (yn gyffredinol neu’n benodol) ar gyfer ei fethiant/methiant i wneud hynny.

Eithriad(au)
6. Ni fydd unrhyw beth yn y Gorchymyn hwn yn berthnasol i:
a. Unigolyn sydd wedi’i gofrestru fel person dall mewn cofrestr a luniwyd o dan Adran 29 o Ddeddf Cymorth Gwladol 1948 neu unrhyw ddeddfwriaeth arall; neu
b. Unigolyn sydd wedi’i gofrestru fel un sydd â “nam ar y golwg”, “nam difrifol ar y golwg” neu bod ganddo/ganddi “nam ar y golwg a’r clyw”, sydd, ar y cyd, yn cael effaith sylweddol ar ei fywyd o ddydd i ddydd, mewn cofrestr a luniwyd o dan Adran 18 o Ddeddf Gwasanaethau Cymdeithasol a Llesiant (Cymru) 2014 neu unrhyw ddeddfwriaeth arall; neu
c. Person sydd â nam corfforol neu feddyliol sydd ag effaith andwyol sylweddol a thymor hir ar ei allu i gyflawni gweithgareddau o ddydd i ddydd arferol, gan gynnwys effeithio ar y canlynol: ei symudedd; ei sgiliau medrusrwydd llaw; ei gydlyniant/chydlyniant corfforol neu’r gallu i godi; cario neu symud gwrthrychau pob dydd mewn perthynas â chi sydd wedi’i hyfforddi gan elusen gofrestredig neu elusen gymeradwy/corff cymeradwy arall y mae’r Cyngor yn ei ystyried/hystyried i fod yn briodol, ac y mae ef/hi yn dibynnu arno/arni am gymorth; neu
d. Person anabl (o fewn ystyr Deddf Cydraddoldeb 2010) y mae ei anabledd yn cyfyngu ar ei allu i gydymffurfio â’r Gorchymyn ac y mae’r ci yn Gi Cymorth iddo; neu
e. Person sy’n hyfforddi Ci Cymorth ar gyfer elusen gofrestredig neu elusen/corff cymeradwy arall y mae’r Cyngor yn ei ystyried yn briodol; neu
f. Ci a ddefnyddir gan yr heddlu neu asiantaethau eraill (er pwrpas: gorfodi’r gyfraith; amaeth; neu wasanaethau brys statudol) a ganiateir gan y Cyngor at ddibenion swyddogol; neu
g. Person sy’n bodloni’r meini prawf a nodir ym mharagraffau 6(a) i 6(f) uchod, ond y mae’r Cyngor o’r farn y dylid ei eithrio oherwydd nam y person penodol hwnnw.

7. Pan fydd person sydd â chi dan ei ofal yn ceisio dibynnu ar unrhyw eithriad a ddarperir gan y Gorchymyn hwn, bydd y cyfrifoldeb dros ddangos bod amod(au) yr eithriad hwnnw wedi’u bodloni yn gorwedd gyda’r person hwnnw. 

Cosb
8. Mae Adran 67 o Ddeddf 2014 yn nodi ei fod yn drosedd i berson, heb esgus rhesymol:
a. Wneud unrhyw beth y mae’r Gorchymyn Diogelu Mannau Cyhoeddus yn gwahardd y person rhag ei wneud; neu
b. Fethu â chydymffurfio â gofyniad y mae’n ddarostyngedig iddo o dan Orchymyn Diogelu Mannau Cyhoeddus.

9. Bydd unrhyw berson sy’n euog o drosedd o dan y Gorchymyn hwn yn agored, ar gollfarn ddiannod yn y Llys Ynadon, i ddirwy nad yw’n fwy na lefel 3 (£1,000 ar hyn o bryd) ar y raddfa safonol.

Hysbysiad Cosb Benodedig
10. Gall Swyddog Awdurdodedig roi hysbysiad cosb benodedig i unrhyw un y mae’n credu ei fod wedi cyflawni trosedd o dan Adran 67 o Ddeddf 2014. Bydd gan berson sy’n cyflawni trosedd 14 diwrnod i dalu’r gosb benodedig o £75 (neu £50 os caiff ei thalu o fewn 10 niwrnod). Os telir y gosb benodedig, ni fydd y person yn cael ei erlyn.

Ymgynghoriad
11. Yn unol ag Adran 72(3) o Ddeddf 2014, rhaid i’r Cyngor gynnal ymgynghoriad cyn gwneud Gorchymyn Diogelu Mannau Cyhoeddus. Cyhoeddir yr Hysbysiad hwn fel rhan o’r weithdrefn ymgynghori statudol. 

12. Gellir archwilio copi o’r Gorchymyn Arfaethedig, ynghyd â’r dogfennau perthnasol, o 29/06/2026, yn y lleoliadau canlynol:
a. Prif dderbynfa Canolfan Ddinesig Port Talbot, Port Talbot, SA13 1PJ. Rhwng 9.00am a 4.30pm (ac eithrio penwythnosau a gwyliau cyhoeddus); neu
b. Prif dderbynfa Canolfan Ddinesig Castell-nedd, Castell-nedd, SA11 3QZ. Rhwng 9.00am a 4.30pm (ac eithrio penwythnosau a gwyliau cyhoeddus); neu
c. wefan y Cyngor: https://www.npt.gov.uk/cy/ymgynghoriad-gdmc   

13. Mae’r Cyngor yn gwahodd sylwadau a gwrthwynebiadau mewn perthynas â’r Gorchymyn Arfaethedig. Rhaid gwneud unrhyw sylw neu wrthwynebiad o’r fath yn ysgrifenedig a’i fod yn cael ei dderbyn heb fod yn hwyrach na 24/08/2026, a’i anfon:
a. Drwy’r post i – ‘Ymgynghoriad Gorchymyn Diogelu Mannau Cyhoeddus Rheoli Cŵn’ yng Nghyngor Bwrdeistref Sirol Castell-nedd Port Talbot, Canolfan y Gwasanaethau Ymateb, Y Ceiau, Parc Ynni Baglan, Llansawel, Castell-nedd, SA11 2GG; neu
b. E-bost – environment@npt.gov.uk gyda’r pwnc ‘Ymgynghoriad Gorchymyn Diogelu Mannau Cyhoeddus Rheoli Cŵn’.

Dylai pob sylwad neu wrthwynebiad nodi’n glir y sail y maent yn seiliedig arni. 

14. Fel arall, gellir cyflwyno ymatebion drwy’r holiadur ar-lein, sydd ar gael yn: https://www.npt.gov.uk/cy/ymgynghoriad-gdmc 

15. Ar ôl cau’r cyfnod ymgynghori ffurfiol, bydd y Cyngor yn ystyried yr holl safbwyntiau a dderbynnir cyn penderfynu a ddylid gwneud y Gorchymyn Arfaethedig, gyda neu heb addasiadau 

Dyddiedig y            diwrnod o                 2027

Mr. Craig Griffiths
Prif Swyddog Cyfreithiol

